
MESA DE LA DIPUTACIÓ PERMANENT
La Mesa de la Diputació Permanent, en la sessió tinguda el 2 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Carta municipal de Barcelona
(tram. 200-00036/10), aprovada pel Ple del Parlament en la sessió del 18 de desembre de 2014:

«Lei de modificacion dera Carta municipau de Barcelona
Preambul

De conformitat damb çò qu’establissen era disposicion addicionau siesau dera Lei der Estat 7/1985, deth 2 d’abriu, reguladora des bases deth regim locau (LBRL), e er article 89 der Estatut d’autonomia de Catalonha, era ciutat de Barcelona gaudís deth reconeishement legau d’un regim especiau, regulat pera Lei 22/1998, deth 30 de deseme, dera Carta municipau de Barcelona, e pera Lei der Estat 1/2006, deth 13 de març, pera quau se regule eth regim financèr especiau, en aplicacion de çò qu’establís er article 161 deth tèxte refòs dera Lei reguladora des isendes locaus, aprovat peth Reiau decrèt legislatiu 2/2004.
Transcorrudi mès de quinze ans dera entrada en vigor dera Carta, eth tèxte legau a estat objècte de dues modificacions: era prumèra, per miei dera Lei 11/2006, deth 19 de junhsèga, que ne modifiquèc es articles 3 e 11, sus es simbèus representatius dera ciutat, entà adaptar-les ara normativa reguladora des ens locaus, e er article 66.5, referent ara aprobacion definitiva de plans que compòrten ua modificacion de zònes verdes, espacis liures o equipaments esportius; era dusau, per miei dera Lei 7/2010, deth 21 d’abriu, qu’ahigec ath tèxte legau un nau titol, eth VIII, entà incorporar-i era regulacion deth Conselh Economic e Sociau de Barcelona.
Tanben en plan legislatiu, e laguens deth madeish periode, ath delà deth reconeishement explicit dera garantia estatutària deth regim especiau barcelonin, plasmada en article 89 der Estatut, e dera regulacion deth tram de competéncies estataus dera Carta, per miei dera nomentada Lei der Estat 1/2006, cau destacar es nombroses modificacions introdusides ena legislacion basica sus regim locau per diuèrses leis, entre es quaus cau nomentar era Lei 11/1999, deth 21 d’abriu, de modificacion dera Lei 7/1985, deth 2 d’abriu, reguladora des bases deth regim locau, e d’autes mesures entath desvolopament deth govèrn locau, en matèria de transit, circulacion de veïculs de motor e seguretat viària e en matèria d’aigües; era Lei 57/2003, deth 16 de deseme, de mesures entara modernizacion deth govèrn locau, e era Lei 7/2013, deth 27 de deseme, de racionalizacion e sostenibilitat dera Administracion locau. Era disposicion addicionau cincau d’aguesta darrèra norma establís qu’era aplicacion des sòns precèptes en municipi de Barcelona s’a de compréner sens perjudici des particularitats deth regim especiau que li a estat reconeishut, damb estricta subjeccion as principis d’estabilitat pressupostària e sostenibilitat financèra.
Aguest marc normatiu abòne era oportunitat e era conveniéncia de modificar e actualizar bèri precèptes dera Carta municipau de Barcelona, ben entà atier determinadi besonhs institucionaus der autogovèrn dera ciutat que requerissen er empar d’ua norma damb rang de lei, ben entà sauvar eth risc de petrificacion deth regim especiau, que poderie demorar desplaçat pes normes de regim generau s’es innovacions operades en ordenament juridic non se trasladen ath regim especific deth municipi.
Es modificacions qu’aguesta norma introdusís ena Lei 22/1998 afècten, laguens deth titol preliminar, er article 1.2 (garantia estatutària deth regim especiau e des normes que l’intègren), er article 3 (proteccion publica dera denominacion Barcelona) e er article 5 (sistèma de hònts); laguens deth titol I, relatiu ara organizacion deth govèrn municipau, er article 11.3 (adequacion des acòrds a adoptar mejançant eth vòt favorable dera majoritat absoluta deth nombre legau de membres deth Conselh Municipau) e es articles 17.2 e 19.a (vòt ponderat en exercici de foncions resolutòries pes Comissions deth Conselh Municipau); laguens deth titol II, relatiu as districtes, er article 22.2.g (impuls d’òbres e servicis en encastre des districtes), er article 23.1 (estatut des membres des conselhs de districte) e er article 24.b (inspeccion d’òbres e servicis), e, laguens deth titol V, relatiu ara organizacion municipau executiva, er article 52.1 (personau de nauta direccion). Atau madeish, aguesta lei ahig ara lei modificada un nau titol, eth nauau, relatiu ara Sindicatura de Grèuges de Barcelona, titol que se complemente damb ua disposicion transitòria dedicada a perméter en futur era eleccion dirècta deth sindic o sindica. Finaument, s’incorpòre ara carta ua naua disposicion addicionau, referenta ara Gaseta Municipau.
Article 1. Modificacion der article 1 dera Lei 22/1998

Se modifique er apartat 2 der article 1 dera Lei 22/1998, deth 30 de deseme, dera Carta municipau de Barcelona, que demore redactat dera manèra que seguís:
«2. Era ciutat de Barcelona gaudís d’un regim especiau, garantit per article 89 der Estatut d’autonomia de Catalonha e integrat per aguesta Carta, pera legislacion que regule eth regim especiau deth municipi de Barcelona e pes disposicions emanades der Ajuntament de Barcelona en exercici dera sua potestat normativa.»
Article 2. Modificacion der article 3 dera Lei 22/1998

S’ahigen dus apartats, eth 4 e eth 5, ar article 3 dera Lei 22/1998, damb eth tèxte que seguís:
«4. Correspon ar Ajuntament de Barcelona de protegir, preservar e promòir es valors simbolics, eth prestigi e era bona reputacion associadi ara denominacion Barcelona.

»5. S’autorize eth Plenari deth Conselh Municipau de Barcelona entà desplegar per reglament es disposicions d’aguest article.»
Article 3. Modificacion der article 5 dera Lei 22/1998

Se modifique er article 5 dera Lei 22/1998, que demore redactat dera manèra que seguís:
«1. Aguesta Carta se configure coma norma basica der ordenament juridic pròpri deth govèrn locau dera ciutat de Barcelona. Quinsevolha norma sectoriau qu’afècte es govèrns locaus a de tier en compde eth regim especiau dera ciutat de Barcelona, enes tèrmes qu’establís er article 89 der Estatut d’autonomia.

»2. En tot aquerò que non sigue pas previst en aguesta Carta son aplicables es normes generaus sus eth regim locau e es normes reguladores des diuèrsi sectors dera accion publica.»
Article 4. Modificacion der article 11 dera Lei 22/1998

Se suprimís era letra j der apartat 3 der article 11 dera Lei 22/1998.
Article 5. Modificacion der article 17 dera Lei 22/1998

Se modifique er apartat 2 der article 17 dera Lei 22/1998, que demore redactat dera manèra que seguís:
«2. Eth nombre de còssos que pòt designar cada grop municipau entà integrar es comissions deth Conselh Municipau a d’èster proporcionau ara composicion deth Plenari. Enes comissions en qué non se pogue pas garantir aguesta proporcionalitat s’a d’actuar damb vòt ponderat. Entara adopcion d’acòrds de caractèr resolutòri mejançant aguest procediment ei imprescindible que toti es membres d’un madeish grop politic vòten en madeish sentit; autament, s’a d’utilizar necessàriament eth sistèma de votacion ordinària.»
Article 6. Modificacion der article 19 dera Lei 22/1998

Se modifique era letra a der article 19 dera Lei 22/1998, que demore redactada dera manèra que seguís:
«a) Era proporcionalitat ena composicion des comissions deth Conselh Municipau e era resolucion des votacions mejançant vòt ponderat enes supòsits en qué non sigue pas possibla aguesta proporcionalitat. Entara adopcion d’acòrds de caractèr resolutòri, se compren que non i a pas empat s’era egalitat de vòts, en èster identic eth sentit en qu’agen votat toti es membres dera Comission d’un madeish grop municipau, se pòt dirimir en tot ponderar eth nombre de vòts damb qué compde cada grop en Plenari deth Conselh Municipau.»
Article 7. Modificacion der article 22 dera Lei 22/1998

Se suprimís era letra g der apartat 2 der article 22 dera Lei 22/1998.
Article 8. Modificacion der article 23 dera Lei 22/1998

Se modifique er apartat 1 der article 23 dera Lei 22/1998, que demore redactat dera manèra que seguís:
«1. Eth Reglament organic municipau a de regular era composicion des conselhs de districte e era eleccion des sòns membres. Eth regim juridic relatiu as sòns drets economics e prestacions sociaus ei eth madeish qu’eth relatiu as membres elèctes der Ajuntament.»
Article 9. Modificacion der article 24 dera Lei 22/1998

Se modifique er apartat b der article 24 dera Lei 22/1998, que demore redactat dera manèra que seguís:
«b) Impulsar e inspeccionar es servicis e es òbres deth districte.»
Article 10. Modificacion der article 52 dera Lei 22/1998

Se modifique er apartat 1 der article 52 dera Lei 22/1998, que demore redactat dera manèra que seguís:
«1. Intègren eth personau der Ajuntament:

»a) Eth personau foncionari de carrèra e eth personau foncionari interin.

»b) Eth personau contractat laborau.

»c) Eth personau eventuau, nomenat entà aucupar lòcs de confiança o assessorament especiau.

»d) Eth personau directriu e de nauta direccion, nomenat, en tot atier critèris de competéncia professionau e experiéncia, entre personau foncionari de carrèra der Estat, des comunitats autonòmes e des entitats locaus o damb abilitacion de caractèr nacionau que pertanhe a còssi o escales classificades en subgrop A1, exceptat qu’era Bailia, en determinar es nivèus essenciaus dera organizacion municipau, d’acòrd damb çò que dispause er article 13.1.d, permete qu’es titolars d’aguesti òrgans directius, en consideracion as caracteristiques especifiques des sues foncions, non agen pas era nomentada condicion de foncionari. En aguest cas, es nomenaments s’an de hèr motivadament e d’acòrd damb critèris de competéncia professionau e experiéncia en lòcs de responsabilitat ena gestion publica o privada.»
Article 11. Addicion d’un titol ara Lei 22/1998

S’ahig un titol, eth IX, ara Lei 22/1998, damb eth tèxte que seguís:
«Titol IX. Sindicatura de Grèuges de Barcelona

»Article 143

»1. Era Sindicatura de Grèuges de Barcelona ei era institucion municipau qu’a era foncion de deféner es drets fondamentaus e es libertats publiques des ciutadans de Barcelona e, d’acòrd damb çò qu’establís er article 38.2, tanben de totes es persones que se trapen ena ciutat sense estar-ne residents, especiaument per çò que hè as drets e es libertats emparadi pera Carta europèa de sauvaguarda des drets umans ena ciutat. Damb aguesta finalitat pòt supervisar es activitats dera administracion municipau.

»2. Era Sindicatura de Grèuges de Barcelona a de presentar annaument ath Plenari deth Conselh Municipau un informe sus era sua actuacion.

»3. Era Sindicatura de Grèuges de Barcelona exercís es sues foncions damb independéncia, objectivitat e imparcialitat. Non pòt pas recéber instruccions de cap d’òrgan, autoritat o cargues municipaus.

»4. Era persona titolara dera Sindicatura de Grèuges de Barcelona ei escuelhuda peth Plenari deth Conselh Municipau, a propòsta deth baile o bailessa, mejançant acòrd adoptat per ua majoritat de dues tresaus parts des membres presenti, que representen era majoritat absoluta, se mès non, deth nombre legau de membres dera corporacion. Eth cargue recep era denominacion de sindic de grèuges de Barcelona o sindica de grèuges de Barcelona. 
»5. S’an de regular per reglament eth procediment entath nomenament, era durada deth mandat, eth regim d’incompatibilitats e es causes deth cessament dera persona titolara dera Sindicatura de Grèuges de Barcelona, e tanben eth regim juridic aplicable ara organizacion e eth foncionament dera institucion.»
Article 12. Addicion d’ua disposicion addicionau ara Lei 22/1998

1. S’ahig ua disposicion addicionau prumèra ara Lei 22/1998, damb eth tèxte que seguís:
«Disposicion addicionau prumèra

»Era Gaseta Municipal de Barcelona ei eth diari oficiau der Ajuntament de Barcelona e a caractèr de document public e autentic e plea validesa juridica. Se publique ena sedença electronica municipau e conten totes es disposicions, es actes, es informacions e es anoncis qu’agen d’èster objècte de publicacion oficiau per Ajuntament de Barcelona. Enes cassi determinadi pera legislacion vigenta, aguesta publicacion constituís er unic miei de publicitat oficiau.»

2. Era disposicion addicionau unica dera Lei 22/1998 passe a èster disposicion addicionau dusau.
Article 13. Addicion d’ua disposicion transitòria ara Lei 22/1998

S’ahig ua disposicion transitòria, era tresau, ara Lei 22/1998, damb eth tèxte que seguís:
«Disposicion transitòria tresau

»En supòsit qu’era legislacion electorau regule era eleccion dirècta dera persona titolara dera Sindicatura de Grèuges de Barcelona, era propòsta qu’eth baile o bailessa a de formular ath Plenari deth Conselh Municipau en vertut der article 143.4 a de requèir necessàriament ena persona qu’age estat escuelhuda segons es resultats der escrutini corresponent.»
Disposicion finau. Entrada en vigor

Aguesta Lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 2 de setembre de 2015
El secretari segon
La presidenta

Santi Rodríguez i Serra
Núria de Gispert i Català

